
Y Cofiadur

Her dysgu geirfa
Lefel: Addas ar gyfer pob lefel wrth ddysgu geirfa.
                       Yn y dyddiau hei tec sydd ohoni, mae mor bwysig fod maes Cymraeg i Oedolion yn cadw lan â’r datblygiadau technolegol mwyaf diweddar.  Wedi i’w cydwybod gael ei bigo gan sesiwn Paul Meara, Athro Ieithyddiaeth Gymhwysol Prifysgol Abertawe, yng Nghynhadledd APADGOS eleni, aeth rhai o Ganolfan Morgannwg ati i geisio hybu dysgu geirfa.  

                     Ysgogwyd hwy i ystyried eu dulliau o ddethol, cyflwyno a chofio geirfa – ymddengys bod Cymraeg i Oedolion ar ei hôl hi yn hyn o beth o gymharu ag arbenigwyr sydd yn dysgu ieithoedd eraill.  Pan holodd Paul parthed cyfanswm ein geirfa ni’r tiwtoriaid ac, yn fwy perthnasol o bosib, cyfanswm geirfa ein myfyrwyr ar y gwahanol lefelau, craffu ar loriau Gwesty’r Holiday Inn oedd ein hunig amddiffynfa.  Roedd y teimlad o annigonolrwydd yn llethol.  Pen draw ei resymeg yw gofyn sut yn y byd y mae modd trosglwyddo iaith yn effeithiol heb ein bod yn gwybod y pethau hyn – ond roedd Paul yn ormod o ŵr bonheddig i fynegi’i gasgliadau.

                   Felly, aethom ati i geisio gwneud rhywbeth ymarferol ac, wrth gwrs, mae’r Cynulliad yn awyddus i ffwythiannau ddilyn hyfforddiant!  Yn debyg iawn i rai o greadigaethau cardfwrdd Planed Plant  neu Blue Peter, datblygwyd prototeip cyntaf ‘Y Cofiadur’ – na nid swydd aruchel ond teclyn cyntefig i ddysgu geirfa!  
Ar ôl torri 5 amlen fach yn eu hanner, ar letraws megis, stwfflwyd ( polisi Canolfan Morgannwg yw na fydd y ferf arbennig hon yn cael ei chyflwyno nes bydd myfyrwyr wedi, o leiaf, llwyddo yn yr arholiad Hyfedredd!!) yr haneri isaf yma yn ei gilydd i greu waled fach – gweler Diagram (i) isod. 
 Torrwyd toreth o gardiau pinc (!) maint 10 centimetr x 2 centimetr – gweler Diagram (ii) isod.  Arbrofwyd gyda dau ddosbarth Canolradd prif ffrwd yn y sector darnynol, dosbarth ail flwyddyn y cwrs dwys ac un Uwch (mewn Sadwrn Siarad). 

Gosodwyd y dasg o ganfod 10 gair / ymadrodd yr oedd y myfyrwyr wedi dod ar eu traws yn ystod y 4 gwers ddiwethaf, a bu’r tiwtor hefyd yn hybu’r gweithgaredd drwy eu profi gydag ambell i air y gwyddai eu bod yn peri anhawster.  Wedi medi’r cynhaeaf eitemau lletchwith yma, gofynnwyd iddynt eu hysgrifennu mewn inc GLAS (pwysig iawn!) yn Gymraeg ar un ochr y cardiau pinc ac mewn DU (yr un mor bwysig!) yn Saesneg ar yr ochr arall, sef y blaen.  
Yna, gofynnwyd i’r myfyrwyr eu gosod yn eu ‘wamlenni’, eu ‘Cofiaduron’ fel y’u gelwir erbyn hyn, a’r Saesneg DU yn eu hwynebu.  Gosodwyd gwaith cartref, sef defnyddio’r cyfryw gyfarpar o leiaf 6 gwaith cyn y wers ganlynol – pan fo eiliad sbâr wrth aros i’r haearn smwddio gynhesu, ar fws neu drên… (a bod neb yn gwylio!)  Os oedd y gair / ymadrodd yn wybyddus iddynt, yna dylid ei symud i’r ail amlen, a elwir yn ‘wamgell’ o hyn allan.  Os nad oedd yr eitem ieithyddol eto wedi’i hoelio ar gof a chadw yna dylid ei dychwelyd i’r flaen amlen, sori, y ‘wamgell’ gyntaf.

                    Os yw’r eitem ieithyddol, ar ôl chwe thro, wedi cyrraedd yr amlen gefn sef y ‘wamgell’ gefn, yna cynhelir seremoni arbennig yn y wers.  Gwahoddir myfyrwyr i ddiosg eitemau ieithyddol sydd nawr wedi’u serio ar eu cof a’u taflu’n ddiymdroi i’r bin sbwriel agosaf.  Bathwyd yr enw ‘Seremoni Diosg Geiriau Ar Wasgar’ ar gyfer y ddefod hon!

      Bu’r ymateb yn eithaf ffafriol a nifer o’r myfyrwyr yn honni bod y ‘Cofiadur’ yn cyflawni’i swyddogaeth yn effeithiol.   Erbyn hyn mae ail fersiwn y prototeip i’w weld yn yr ardal – sef stwfflo (‘na’r ferf ‘na eto!) darnau, llai eu maint na’r wamlenni, o gardiau at ei gilydd i greu tair, yn hytrach na 5, ‘wamgell’.  Mae rhyddid i’r myfyriwr unigol arbrofi a chreu aide-memoire wedi’i deilwra at ei ddibenion ei hunan!

                    Nid oes eto hawlfraint na phatent ar y ‘Cofiadur’ ac mae Canolfan Cymraeg i Oedolion Morgannwg yn croesawu unrhyw diwtor o ganolfan arall i’w ddefnyddio ac i gynnig gwelliannau.  Pob lwc gyda’r gwaith o hybu cofio geirfa a diolch Paul am yr ysbrydoliaeth – gobeithio na fydd arno eisiau unrhyw ganran o elw posib yn y dyfodol!   Boed i’n dysgwyr elwa.

 Colin Williams
